
Yurtimiz jadal rivojlanish davrida o‘tgan bir vaqtda ota ona qarovisiz qolgan 

bolalarga bo‘lgan e’tibor, ularni davlat tomonidan qo‘llab quvvatlashning yangi tizimini 

joriy etish uchun prezidentimiz tomonidan 2021 yil 9 avgustda PQ-5216-sonli1 

qarorning qabul qilinishi xalqimiz tomonidan yuksak e’tibor sifatida qabul qilindi. 

Yetim bolalar va ota-ona qaramog‘idan mahrum bo‘lgan bolalarni davlat tomonidan 

qo‘llab-quvvatlash masalalari bo‘yicha keng jamoatchilik bilan o‘tkazilgan muhokama 

natijalari ijrosini ta’minlash maqsadida quyidagi shart-sharoitlarni yaratish uchun 

keng imkoniyat yaratildi va xalqimiz mentalitetiga xos bolajonlik, mehribonlik nihoyat 

o‘z tasdig‘ini topdi. 

SHunga ko‘ra, 2021 yil 15 avgustdan boshlab yetim bolalar va ota-ona 

qaramog‘idan mahrum bo‘lgan bolalarni uy-joy bilan ta’minlashning quyidagi tartibi 

o‘rnatildi: 

-o‘zlariga biriktirilgan turar joyga ega bo‘lmagan va turar joyga muhtojlar sifatida 

hisobda turgan yetim bolalar va ota-ona qaramog‘idan mahrum bo‘lgan bolalarga ular 

18 yoshga to‘lgan yilda ko‘p kvartirali uy-joylardan umumiy maydoni 25 kvadrat 

metrdan kam bo‘lmagan 1 xonali, voyaga etgan yetim bolalar o‘rtasida nikoh tuzilgan 

hollarda 50 kvadrat metrdan kam bo‘lmagan 2 xonali kvartiralar ajratiladi. Bunda, 

                                                           
1 https://lex.uz/ru/docs/5569689 

mazkur toifaga kiruvchi nogironligi bo‘lgan bolalarga kvartiralar ko‘p qavatli uylarning 

uchinchi qavatigacha ajratiladi; 

-yetim bolalar va ota-ona qaramog‘idan mahrum bo‘lgan bolalar uchun 

kvartiralar Qoraqalpog‘iston Respublikasi Vazirlar Kengashi, viloyatlar va Toshkent 

shahar hokimliklari tomonidan ko‘chmas mulkning birlamchi bozoridagi shahar va 

tumanlarda qurilgan ko‘p kvartirali uy-joylardan xarid qilinadi; 

-tegishli tuman (shahar)da ko‘chmas mulk birlamchi bozorida mazkur bandda 

nazarda tutilgan mezonlarga mos keladigan kvartiralar mavjud bo‘lmaganda, hududiy 

«Xalqparvar» komissiyalari xulosasiga asosan kvartiralar ko‘chmas mulkning 

ikkilamchi bozoridan tegishli mezonlarga muvofiq holda xarid qilinadi; 

-yetim bolalar va ota-ona qaramog‘idan mahrum bo‘lgan bolalarni uy-joylar bilan 

ta’minlash «onlayn-navbat» tizimi asosida amalga oshiriladi, bunda mazkur navbatga 

o‘zgartirish kiritilishiga hamda navbatidan oldin keyingi navbatdagi bolalarga uy-joy 

ajratilishiga yo‘l qo‘yilmaydi; 

-Xalq ta’limi vazirligi yetim bolalar va ota-ona qaramog‘idan mahrum bo‘lgan 

bolalarning uy-joy bilan ta’minlanishi holati haqidagi har oyda yangilanadigan 

ma’lumotlarni o‘zining rasmiy veb-saytida joylashtirib boradi. 

SHuningdek, yetim bolalar va ota-ona qaramog‘idan mahrum bo‘lgan bolalarni, 

ularni farzandlikka, vasiylikka (homiylikka, patronatga) olayotgan va tarbiya 

qilayotgan oilalarni moddiy, huquqiy va psixologik-pedagogik qo‘llab-quvvatlash 

maqsadida: 

-yetim bolalar va ota-ona qaramog‘idan mahrum bo‘lgan bolalar ota-onalarining 

yaqin qarindoshlariga ushbu bolalarni navbatsiz farzandlikka yoki oilaga tarbiyaga 

(patronatga) olish huquqi berildi; 

-2021 yil 1 sentyabrdan keyin Qoraqalpog‘iston Respublikasi Vazirlar Kengashi, 

viloyatlar va Toshkent shahar hokimliklari, xalq deputatlari tuman va shahar 

kengashlarining tashabbusi bilan, yetim bolalar va ota-onasi qaramog‘idan mahrum 

bo‘lgan bolalarni vasiylikka va homiylikka olgan «Ijtimoiy himoya yagona reestri» 

axborot tizimida ro‘yxatga olingan oilalarga ushbu bolalar 18 yoshga to‘lguniga qadar 

Qoraqalpog‘iston Respublikasi byudjeti, viloyatlar va Toshkent shahar mahalliy 

byudjetlarining qo‘shimcha manbalari hisobidan bazaviy hisoblash miqdorining besh 

baravari miqdorida moddiy yordam puli to‘lash amaliyoti joriy etildi; 

-2021 yil 1 sentyabrdan keyin nogironligi bo‘lgan bolalarni vasiylikka 

(homiylikka, patronatga) olgan oilalarga Davlat byudjeti mablag‘lari hisobidan 

to‘lanadigan to‘lovlar bazaviy hisoblash miqdorining o‘n baravari miqdorigacha 

etkaziladi; 

-yetim bolalar va ota-ona qaramog‘idan mahrum bo‘lgan bolalar hamda ularni 

farzandlikka yoki vasiylikka (homiylikka, patronatga) olgan fuqarolarga 

Qoraqalpog‘iston Respublikasi Adliya vazirligi, viloyatlar va Toshkent shahar adliya 

boshqarmalari huzuridagi YUridik xizmat ko‘rsatish markazlari tomonidan bepul 

yuridik xizmat ko‘rsatiladi. 

Prezident qarorini amaliyotga joriy etish maqsadida olib borayotgan ilmiy 

izlanishlarimiz natijalariga ko‘ra, ijtimoiy psixologik jihatdan ota-onalar va bolalarning 

oilaga o‘zaro moslashuvchanligini taminlash maqsadida quyidagilarni e’tiborga olish 

maqsadga muvofiqdir. 

Agar tutingan ota-onalar biror-bir bolani tanlash bosqichida bo‘lsalar, unda 

bolaning o‘zi va o‘tmishi to‘g‘risida imkon qadar ko‘prok bilib olishlari kerak. 

Qanchalik ko‘p ma’lumot to‘play olsalar, ularda oilaviy hayotni ijobiy muloqotdan 

boshlashlariga shunchalik ko‘p imkon tug‘iladi va ular ota-ona rolida o‘zlarini ishonchli 

his qiladilar. Albatta, bolaning hayoti to‘g‘risidagi barcha ma’lumotlarni bila olmaysiz, 

ammo olish mumkin bo‘lgan ma’lumotlardan foydalangansiz, bu yuzaga kelishi 

mumkin bo‘lgan muammolarni oldindan bilish va ularni hal etishga tayyorlanishda 

yordam beradi. 

Bolaning tarbiyachisi, ijtimoiy ishchi hamda Bolalar uyi (Mexribonlik uyi) 

direktori bilan, albatta suhbatlashib, ulardan quyidagilarni so‘rab olishingiz zarur: 

* bolaning qondosh oilasi to‘g‘risida; 

* yaqin insonlari to‘g‘risida; (aka-uka, opa-singil, buva, buvilari, boshqa 

qarindoshlari va hokazo); 

* bola qarindoshlaridan birortasi bilan muloqotda bo‘ladimi; 

* bola avval qaerda yashagan va unga kim g‘amxo‘rlik qilgan; 

* tibbiy omillar to‘g‘risida – allergiyasi, emlanganligi, stomotologik ko‘rsatkichlari, 

kasalxonada davolanganligi va hokazo; 

*bolaning biror-bir ehtiyojlari, qiyinchiliklari, xavotirlari bormi; 

* Mehribonlik uyi yoki Bolalar uyida o‘zini qanday tutadi; 

* bolaning sevimli uyinlari, kitoblari, o‘yinchoklari, boshqa qiziqishlari bormi; 

* bolaning alohida qobiliyatlari, malakasi, iste’dodi, qiziqishlari bormi; 

* bolaning hozirgi vaqtdagi yutuqlari qanday; 

* bolaning sevimli (yoqtirmagan) taomlari qaysilar; 

* bolada uyqu, uxlashda yotish yoki uyg‘onishida muammolari bormi; 

* bolaga ko‘proq qanday muomala yoki uni kay tarzda yupatishlari yoqadi; 

* bola xafa bo‘lgan, jahli chiqqan yoki qo‘rqqan vaqtida o‘zini qanday tutadi; 

* bola o‘z o‘ziga xizmat ko‘rsatishning qanday malakalariga ega (yuvinish, 

kiyinish va hokazo); 

* siz bilgan yoki taniydigan maktabgacha ta’lim muassasasi, maktab yoki 

psixologning biror-bir yozma tavsifnomasi mavjudmi. 

Tanishuv bosqichida Siz bola bilan birinchi bor Bolalar uyida yoki Mexribonlik 

uylarida uchrashishingizga to‘g‘ri keladi. SHu payt, albatta, turli hissiyotlarni boshdan 

kechirasiz – quvonch, xavotir va balki juda qisqa vaqtda bolaning o‘z oilangiz a’zosiga 

aylanishini tasavvur qilish istagi paydo bo‘lishi mumkin. SHunga qaramasdan, bola 

ham siz kabi mana shunday ziddiyatli kechinmalarni his qilishini, notanish inson 

oldida uyalishi va qo‘rqishini esda tutish zarur. Birinchi uchrashuvlar o‘zaro ishonchli 

munosabatlar yuzaga kelishi uchun juda muhim hisoblanadi. Agar bolaga uz uyingiz, 

qarindoshlaringiz, uy hayvonlaringiz va shu kabilarni fotosuratlarini ko‘rsatsangiz, u 

o‘zini erkinrok his qilishi mumkin. Bu harakatlar bola uchun kutilayotgan ko‘chib 

o‘tishni xavotirsiz va yanada yoqimliroq bo‘lishini ta’minlaydi. SHu vaqt davomida bola 

oilangizning barcha a’zolari bilan tanishib olishi va ular haqida muayyan tasavvurlarga 

ega bo‘lishi kerak. Agar o‘zingiz bilan sovg‘a olib kelmokchi bo‘lsangiz, unda bu 

konfetlar yoki guruhdagi barcha bolalar bilan bo‘lishish oson bo‘lgan nimadir bo‘lishi 

maqsadga muvofiqdir. 

Bu jarayonning yana bir muhim tomoni – oila a’zolarini bolaning kelishiga 

tayyorlashdan iborat. Bolani olib kelish oldidan o‘z yaqinlaringiz bilan gaplashib, har 

tomonlama maslahatlashib oling, ushbu hodisaga nisbatan o‘z munosabatlarini 

bildirishlariga imkon bering. Iloji boricha ularning barcha savollariga javob 

qaytarishga, munosabat bildirishga  harakat qiling. Ularda ham o‘zingizda ham bolaga 

nisbatan umidlaringiz juda oshirib yuborilgan bo‘lishi mumkin, bunga ham e’tiborli 

bo‘lish zarur. 

Bola va oila a’zolari o‘rtasida oldindan ishonchli munosabatlarni yuzaga keltirish, 

quvonchli tuyg‘ularga asoslangan barqaror holatni yaratish juda muhim. Bularni bola 

uyga kelishidan boshlab yuzaga keltirish mumkin. Bolaga uyning, oila a’zolarining, uy 

joylashgan manzil va uyda mavjud bo‘lgan hayvonlarning fotosuratini, uydagilarga esa 

– bo‘lajak mehmonning fotosuratini ko‘rsatish va u bilan yaqinroq tanishish yanada 

yaxshi natijalarni beradi. 

Tutingan bolani uyga kelishidan oldin amalga oshirilishi kerak bo‘lgan ishlar: 

1. Bola uchun qulay, alohida uxlash xonasini tayyorlash. Agarda bola tunda 

to‘shagini ho‘llab qo‘yadigan bo‘lsa, bu jiddiy muammo: tushak uchun pastlik choyshab 

va almashtirish uchun o‘rin-ko‘rpaga ega bo‘lishi zarur. 

2. Bola shaxsiy gigienasi uchun shampun, sovin, sochiq, tish cho‘tkasi, tish 

yuvish pastasi va og‘iz chayish uchun stakan, dezodorantlar va shu kabilarni 

tayyorlash lozim. 

3. Bola o‘ynashi uchun uning uchun ahamiyatli bolalar uyinchoqlari, uyinlar, 

bola yoshiga to‘g‘ri keladigan velosiped va boshqalar mavjud bo‘lishi zarur. Rangli 

qalamlar, qog‘oz, chizish qurollari, rasmli kitoblar bo‘lgani yana ham yaxshi. Agar 

bolani o‘ynash imkoniyati cheklangan bo‘lsa, unda sizning vazifangiz – tegishli 

uyinlarni topish hisoblanadi. O‘z uyingizni “bolalarga do‘stona uy” tushunchasiga 

moslik nuqtai nazaridan baholang. 

4. Ovqatlanish: bolani uyingizga olib kelishdan avval u Mehribonlik uyida 

qanday taomlarni iste’mol qilishga odatlanganligi bilib oling va birinchi kunlardan 

boshlab o‘zingizning oshpazlik mahoratingiz bilan qoyil qoldirishga harakat qiling, 

chunki barcha bolalar ham uyda tayyorlanadigan taomlarga tez ko‘nikib ketmaydilar. 

Bundan tashqari, uyda oddiy taom tayyorlashga imkon beradigan engil mahsulotlar 

bo‘lishi kerak. Masalan, tezlikda nonushta tayyorlashga imkon beradigan shokoladli 

krem, meva sharbatlari, murabbolar, sariyog‘, tuxum va non. 

Bola sizning oilangizga ko‘nikishi uchun unga quyidagicha yordam berish 

maqsadga muvofiqdir: 

• birgalikdagi uyinlar va bola bilan sevimli mashg‘ulotlarini tashkil etish; 

• birgalikda uy yumushlari bajarish; 

• uni qiziktirgan mavzularda suhbatlar uyushtirish; 

• bolaning so‘zlarini tinglash, uning muammolarini tushunish, uning qiziqishlarini 

bilib olish (ular sizga qanchalik arzimasdek tuyulsa ham bola uchun barchasi muhim 

bo‘ladi); 

• xafa bo‘lganida uni qo‘llab quvvatlash, o‘zini yomon his qilganida yoki betob 

bo‘lganida tug‘ishganlardek parvarish qilish. 

Ko‘chib o‘tishning ijtimoiy-etnik va tarbiyaviy-psixologik jihatlari. Mehribonlik va 

Bolalar uylarida yashagan bolalar qat’iy kun tartibiga odatlangan bo‘ladilar: ertalab 

turish,  taom iste’mol qilish, o‘yin yoki o‘qish, dam olish jadvali va shu kabilar. Bola 

oilaga kelganida bir necha kishilar bilan birga yashashga psixologik odatlanishi uchun 

ma’lum vaqt talab qilinadi. Uning oilada yashash tajribasi bo‘lmasligi yoki hayot 

tajribasi faqatgina ijobiy emas, balki salbiy xotiralari bilan bog‘liq bo‘lishi mumkin. 

Ushbu bosqichda bola o‘z harakatlari to‘g‘riligiga, imkon boricha ko‘proq ishonch hosil 

qilishi kerak. Bolaga uyingizda mavjud bo‘lgan qadriyatli-me’yoriy qoidalar va 

turmush tarziga xos tasavvurlarni anglatishga xamda boladan nimalarni kutishingizni 

tushintirishga tayyorlaning. Avvaliga unga barchaning diqqat markazida bo‘lish 

yoqishi mumkin ammo bu holat guruhda “yashirinib yurishga” odatlangan bola uchun 

sinov bo‘lishi ham mumkin. 

SHunday qilib, tutingan ota-onalar va bolalar o‘zaro moslashuvchanligining 

ijtimoiy-psixologik jihatlarini ilmiy asoslash orqali ijtimoiy-etnik va tarbiyaviy-

psixologik me’yorlarga amal qilish bilangina oilalar to‘laligi, tinch-totuvligi, bolalarning 

barkamol inson sifatida shakllanishlariga imkon yaratiladi. 

